
Generasi muda perlu hayati kepentingan alam sekitar

MAJLIS Sambutan Minggu Alam Sekitar Malaysia (MASM) 2012 Peringkat Negeri Kelantan anjuran Universiti Malaysia Kelantan (UMK)
Kampus Jeli dengan kerjasama Jabatan Alam Sekitar (JAS) Negeri Kelantan dan Persatuan Pencinta Alam Malaysia (MNS) mampu menjadi
saluran utama kepada golongan muda terhadap kepentingan aktiviti-aktiviti pemeliharaan dan pemuliharaan alam sekitar.

Menteri Perdagangan Antarabangsa dan Industri, YB. Dato’ Sri Mustapa bin Mohamed berkata melalui program ini generasi muda yang kini
menuntut di Institusi Pengajian Tingg (IPT) dapat memahami tentang penjagaan alam sekitar dan tindakan sewajarnya yang boleh diambil
untuk melindungi serta memeliharanya.

Beliau berkata, universiti perlu memainkan peranan tersebut kerana ia merupakan pusat ilmu yang menghimpunkan para penyelidik dan ahli
akademik termasuk pakar alam sekitar.

“Para pensyarah boleh menjalankan penyelidikan dan mengkaji isu-isu alam sekitar serta pengurusan risiko yang berkaitan dengan
memberi penerangan kepada masyarakat tentang kepentingan penjagaan alam sekitar,” katanya.

Beliau berkata demikian ketika merasmikan program MSAM 2012 yang bertemakan “Terima Kasih Kerana Menghayati Alam Sekitar” di
Dewan Serbaguna UMK Kampus Jeli, pada 20 Oktober.

Hadir sama Pengarah Jabatan Alam Sekitar (JAS) Negeri Kelantan, YBrs. En. Ruslan bin Mohamad dan Pengarah UMK Kampus Jeli, YBhg.
Prof. Dr. Ibrahim bin Che Omar.

Pelbagai aktiviti yang dijalankan sempena Majlis Sambutan MASM 2012 Peringkat Negeri Kelantan seperti pertandingan gubahan bahan kitar
semula, fotografi alam, pameran dan debat alam sekitar (kategori Bahasa Malaysia dan Bahasa Inggeris).

Menurut Dato’ Sri Mustapa, penubuhan Kelab Alam Sekitar di setiap universiti juga dapat membentuk kesedaran mahasiswa tentang
penjagaan alam sekitar selain membolehkan mereka belajar menghargai alam sekitar melalui pelbagai aktiviti yang diadakan.

“Kelab Alam Sekitar membolehkan para mahasiswa membantu menyebarkan maklumat mengenai kepentingan memelihara alam sekitar
kepada komuniti setempat.

“Masyarakat harus mempunyai kefahaman tentang penjagaan alam sekitar dan tindakan sewajarnya yang boleh diambil untuk melindungi
serta memeliharanya. Kehidupan generasi akan datang akan terancam jika alam sekitar tidak dijaga dengan baik,” jelasnya.

Sementara itu, Ruslan berkata, program sambutan MASM setiap tahun adalah bertujuan memberi kefahaman dan meningkatkan kesedaran
serta tanggungjawab orang ramai untuk bersama-sama menjaga alam sekitar.

“Pada kali ini, program ini buat julung kalinya diadakan di UMK Kampus Jeli bertujuan melibatkan mahasiswa dalam aktiviti penjagaan alam
sekitar khususnya program kitar semula dan mengurangkan penggunaan bahan berasaskan plastik,” katanya.

